
 

 

Alantra Private Equity-ren ko-inbertsioko bitartekoaren partaidetza nagusia hartu du eta, 
horrenbestez, fondoaren aingura-inbertitzaile bihurtu da. Alantrak konpainiaren akziodun izaten 
jarraituko du 

Indar Karterak Salto Systems konpainian inbertitu du eta 
Gipuzkoako enpresa lider horren bidelagun izango da 
hazkunde-fase berrian   
 
Indar Karteraren inbertsioetarako profil egokia du enpresa horrek: enpresa traktorea da, 
liderra bere merkatuan, berritzailea, negozio-eredu finkatua du eta hedapen-estrategia 
berrian murgilduta dago 
 
Hala, bere zorroa dibertsifikatuko du epe ertain eta luzera hazteko ahalmen handia duten 
merkatuetan, hala nola eraikinetarako sarbide fisikoaren kontrolean, txarteldegi adimendunetan 
eta ticketinga 
 
Azken hilabeteetako hirugarren inbertsio-eragiketa gauzatu du —Uvesco eta Ayesa Digitalen 
partzuergo bidezko erosketekin batera—, 250 milioi euro baino gehiagoko ekarpenekin. 
 
 

26.7.22. Indar Karterak —Kutxabanken inbertsiorako bitartekoa— beste inbertsio-eragiketa bat 
gauzatu du, Gipuzkoako Salto Systems konpainian sartu baita —eraikin adimendunen soluzioetan 
liderra da mundu osoan—, eta hazkunde-fase berrian bidelagun izango du. Eragiketa horretan 
Alantra Private Equity-ren ko-inbertsioko bitartekoaren partaidetza nagusia hartu du eta, 
horrenbestez, bitarteko horren aingura-inbertitzaile bihurtu da. 
 
Saltoren hazkunde- eta dibertsifikazio-fase berriaren barruan dago eragiketa hau; konpainiak 
akziodunen egitura berrantolatzeko prozesua amaitu berri du eta, prozesu horretan, Alantra Private 
Equityk konpainiako akziodun izaten jarraituko du ko-inbertsiorako bitartekoaren bidez, eta 
Europako Epe Luzeko Inbertsio Fondo gisa egituratuko da. 
 
Saltok profil egokia du Indar Karterak hartan inbertsioak egiteko: enpresa traktorea da —ekoizpen-
plantak ditu Oiartzunen (Gipuzkoa) eta Nüzidersen (Austria), 1.850 langile baino gehiago eta tokiko 
hornitzaileen % 80—; liderra da bere merkatuan eta berritzailea —13 I+G+B zentro eta 5-10 
produktu berri merkaturatzen ditu urtean—. Salto Systemek negozio-eredu finkatua du halaber, eta 
hazkunde- eta hedapen-estrategia berrian murgilduta dago, industria-sektoreetan esperientzia 
handiko zuzendaritza-taldea buru duela. Testuinguru horretan, Kutxabanken inbertsio-ibilgailuak 
inbertitzaile gisa jarduten du epe luzera, eta enpresei laguntzen die balioa sortzen, eta beraz, 
etorkizunean Salto Systems-en duen zeharkako parte-hartzea zuzenekoa bihurtzea bilatuko du. 
 
Hala, eragiketa honek Indar Karteraren zorroa dibertsifikatuko du epe ertain eta luzera hazteko 
ahalmen handia duten merkatuetan, hala nola eraikinetarako sarbide fisikoaren kontrolean, 
txarteldegi adimendunetan eta ticketing eta sarbideen kudeaketan.  
 
Oraingo honekin, azken hilabeteetako hirugarren inbertsio-eragiketa gauzatu du Kutxabanken 
inbertsio-ibilgailuak —Uvesco eta Ayesa Digitalen partzuergo bidezko erosketekin batera—, 250 
milioi euro baino gehiagoko ekarpenekin. 
 
Lider globala eraikin adimendunen soluzioetan  
2001ean sortu zen, eta Oiartzunen (Gipuzkoa) du egoitza. Salto Systems lider globala da eraikin 
adimendunen soluzioetan. Produktu ugari ditu: sarbidea kontrolatzeko sistema elektronikoak 



 

 

(Salto), txarteldegi adimendunen soluzioak (Gantner) eta sarrerak eta erreserbak saltzeko sistemak 
edo ticketing eta sarbideen kudeaketa (Vintia). 
 
Konpainiak bi ekoizpen-planta ditu (Oiartzunen eta Nüzidersen, Austrian) eta 1.850 profesional 
baino gehiago 50 bulegotan banatuak, batez ere Europan eta Estatu Batuetan. Profil berritzailea du, 
I+G+Bko 13 zentroak horren erakusgarri, eta 5-10 produktu berri merkaturatzen dituzte urtean. 
Azken hamarkadan izan duen hazkundeari esker, bikoiztu egin du merkatu-kuota. Era berean, 
hazkunde ez-organikorako gaitasun handia erakutsi du, 20 konpainia erosi baititu 2012tik hona. 
 
Enpresa traktoreei epe luzerako laguntza ematea 
Donostian du egoitza Indar Karterak, eta Kutxabanken inbertsio-ibilgailua da. Bere inguruko 
enpresa traktoreen epe luzeko garapena bultzatzen du; bereziki, negozio-eredu finkatua duten edo 
hazkunde- eta hedapen-proiektuetan murgilduta dauden enpresena.  
 
Inbertsioak merkatuko irizpideen arabera egingo dira eta, horrenbestez, finantzen ikuspegitik zein 
ikuspegi estrategikotik erakargarri diren enpresetan inbertituko da, epe luzean irauteko asmoz.  
 
Indar Karteraren bidez, Kutxabankek bere helburuari erantzuten dio, hauxe da, ekonomia- eta 
industria-sarea dinamizatzeko eta enplegua sortzeko erakunde gisa duen posizioa indartzea, 
enpresa-ekimen estrategikoak bultzatuz eta finantzatuz. 
 
 
 
 
 
 
 
 
 

 

 
 
 


